
E pe opprimme a Colonia minacciose

Lô vegnivan in zù, benchè de quelle

Da mariña europea meno pompose

Meno armæ, meno forti e meno belle,

Comme vegnan zù i onde tempestose

Uña apprêuvo de l'atra e paralelle,

Che pâ che a tæra vêuggian subissâ

E cangiâla in ûn lago d'ægua sâ.

O mâ, chi ëa queto e cian comme ûña tôa,

Pù da-i colpi sbattûo de tante remme

E pe-a scìa che façeiva a caæña e a prôa

De tante barche ch'ëan in corso insemme,

O l'ëa ûn gran træto sottosorva allôa

Comme quando ô se sciata, ô scciûmma e ô fremme,

Perchè ghe fan l'axillo tutt'intorno

I venti indiavolæ do Mezogiorno.

E ne-i ommi imbarcæ in sce quella flotta,

Benchè no fessan pompa d'armatûa

Comme i guerrieri ûsavan uña votta;

Ma avessan pe divisa a pelle nûa,

E a carnaxon roscigna ûn pö interrotta

Da quarche ciûmma, o inciastro, o screziatûa;

Pù ghe veddeivi ûn gran vigô e l'ardî

Marziale in tûtto e in tûtti trasparî;

Perchè veddeivi de quelli ommi nûi

I membri ben composti, agili, lesti,

Muscolosi, gaggiardi, forzellûi;

E ghe veddeivi a segni manifesti,

Pe l'odio e pe-ô venin allôa crescûi

O coraggio e a ferocia da-i so gesti,

Da-i crii, da-i sguardi, da-e canzoîn de guæra,

Ch'eco façeivan ne-a vixiña tæra.

